
Samráðsgátt - Grænbók um líffræðilega fjölbreytni íslenskra vistkerfa 
Vísað er til bréfs dags. 28.9.2022 þar sem umhverfis-, orku- og loftslagsráðuneytið sendi 

Umhverfisstofnun til umsagnar Grænbók um líffræðilega fjölbreytni vistkerfa, mál númer 

180/2022. 

 

 
 

Inngangur 

Umhverfisstofnun fagnar því að verið sé að undirbúa nýja stefnumótun og 

framkvæmdaáætlun fyrir líffræðilega fjölbreytni hér á landi til næstu ára. Grænbókin er 

gott fyrsta skref í áttina að því að endurnýja stefnuna frá árinu 2008. Í Grænbókinni er 

varpað ljósi á ýmis atriði sem tengjast líffræðilegri fjölbreytni sem mikilvægt er að fjalla 

um. Umhverfisstofnun gerir eftirfarandi athugasemdir við einstök atriði í Grænbók um 

líffræðilega fjölbreytni vistkerfa: 

 
 

1.3.3 Aðrir alþjóðasamningar: OSPAR, NEAFC, ICES og verndun hafsins 

Umhverfisstofnun bendir á að OSPAR leggur ekki bara fram tillögur um friðlýst svæði heldur 

líka um verndun tegunda og búsvæða svo og endurheimt þeirra. Í því samhengi vekur 

Umhverfisstofnun athygli á viðauka V í samningnum sem fjallar um tegundir og vistkerfi.   
2.1 um Umhverfisstofnun  

Umhverfisstofnun vill bæta við að: 

Stofnunin á fulltrúa í vinnuhóp um líffræðilegan fjölbreytileika í norrænu 

ráðherranefndinni. Vinnuhópurinn vinnur að því að veita styrki til verkefna sem sporna við 

hnignun á líffræðilegum fjölbreytileika á norðurlöndunum, dæmi um slík verkefni eru til dæmis 

„nature based solutions“. Þá tekur Umhverfisstofnun  þátt í vinnu AMAP hópsins en innan 

AMAP er mikil áhersla á loftslagsbreytingar sem og mengun í lífríkinu. 
Umhverfisstofnun hefur nýlega tilnefnt fulltrúa í undirhóp OSPAR sem fjallar um 

verndarsvæði í hafi. Ekki hefur mikil áherslu verið lögð á samstarf innan OSPAR 

samningsins í tengslum við verndarsvæði í hafi og telur Umhverfisstofnun æskilegt að sú 

áhersla verði aukin og eins samráð milli ólíkra hópa innan OSPAR samningsins svo það 

sé ákveðin yfirsýn yfir það samstarf sem á sér stað við OSPAR. Þá væri jákvætt að tilnefna 

fleiri nýfriðlýst svæði sem ná út í sjó til OSPAR.  

 

 

 



 

 

 

 

3.3 Aðrar stefnur 

Í kaflanum vantar alveg að fjalla um vatnaáætlun 2022-2027i, en hún var staðfest af umhverfis, 

orku- og loftslagsráðherra í apríl síðastliðnum. Í lögum nr. 36/2011 um stjórn vatnamála segir að 

opinberar áætlanir á vegum stjórnvalda, svo sem vegna skipulagsmála, náttúruverndar, 

orkunýtingar og samgangna, skulu vera í samræmi við þá stefnumörkun um vatnsvernd sem fram 

kemur í vatnaáætlun. Framkvæmd vatnaáætlunar og laga um stjórn vatnamála hefur mjög jákvæð 

áhrif á verndun líffræðilegs fjölbreytileika enda er markmið laganna að vernda vatn og vistkerfi 

þess, hindra frekari rýrnun vatnsgæða og að bæta ástand vatnavistkerfa til þess að vatn njóti 

heildstæðrar verndar. Lög um stjórn vatnamála nær yfir allt yfirborðsvatn og allt grunnvatn og 

setur vatnaáætlun umhverfismarkmið fyrir allt vatn á Íslandi. Meginmarkmið laganna er að ástand 

rýrni ekki og ef að ástand er slakt þá verður að fara í aðgerðir til að bæta úr því. Það er því mjög 

mikilvægt að fjalla hér sérstaklega um lög um stjórn vatnamála ásamt vatnaáætlun sem rammar 

inn stefnu stjórnvalda til næstu 6 ára í vernd vatns ásamt aðgerðaáætlun og vöktunaráætlun, 

fylgiáætlunum vatnaáætlunar þar sem löggjöfin stuðlar bæði beint og óbeint að verndun 

líffræðilegrar fjölbreytni. 

3.5.1 Neysla og framleiðsla 

Samkvæmt vatnaáætlun eiga vatnshlot að uppfylla markmið sín um mjög gott eða gott 

vistfræðilegt ástand og má ástand þeirra ekki rýrna. Það er því mjög mikilvægt að geta sýnt fram 

á það að sú neysluvara sem framleiðandi er að markaðssetja (t.d. í tengslum við fiskeldi) sé ekki 

að valda því að vistkerfi verði fyrir tjóni. Það er mikilvægt að geta sýnt fram á gæði vörunnar út 

frá því umhverfi sem hún er ræktuð í. 

3.5.3 Breytingar á landnotkun 
Fylgjast þarf sérstaklega með vernduðum og viðkvæmum svæðum með tilliti til álags á þau og að 

ástand þeirra hraki ekki. Þar gegna lög nr. 36/2001 um stjórn vatnamála mikilvægu hlutverki. 

Samkvæmt 25. gr laga um stjórn vatnamála skal Umhverfisstofnun halda skrá yfir vernduð og 

viðkvæm svæði. Í henni skal m.a. tilgreina vatnsverndarsvæði, vatnavistkerfi, svo og vistkerfi 

sem tengjast þeim að vatnabúskap, ásamt svæðum sem njóta heildstæðrar verndar samkvæmt 

lögum eða eru friðlýst vegna sérstöðu vatns. 

 

3.5.5 Ágengar framandi tegundir  

Það vantar umfjöllun um ágengar framandi tegundir í yfirborðsvatni (strandsjór, straumvötn og 

stöðuvötn). Unnin var skýrslaii árið 2020 í tengslum við innleiðingu laga um stjórn vatnamála 

sem fjallar um framandi tegundir í straumvötnum, stöðuvötnum og strandsjó. Í skýrslunni eru 

nefndar fjölmargar tegundir sem ætti að nefna í upptalningunni í Grænbókinni. 

 
3.5.6 Mengun 

Aðgerðir í aðgerðaáætlun vatnaáætlunar eru 57 talsins, ekki 64.  Jafnframt má benda á að aðgerð 

um ágengar framandi tegundir í aðgerðaáætlun er nr. A10, ekki nr. 14. 
 
 

4.3.1 Verndun og endurheimt tegunda og vistkerfa 
Net verndarsvæða á landi og í hafi og fullnægjandi verndarráðstafanir 

Ekki er skýrt hvað átt er við þegar talað er um fleiri leiðir en friðlýsingar og friðun þar sem eina 

dæmið sem tekið er í umfjölluninni er um takmörkun á notkun veiðarfæra í sjó (OECM). Það 

vantar nánari skilgreiningar á þeim leiðum sem nefndar eru í tengslum við landeigendur. 
Mikilvægt er að skoða frekar verndarsvæði í sjó og hvaða möguleikar eru fýsilegastir þegar kemur 

að verndun viðkvæmra vistgerða í sjó og hvernig umsjón verður háttað á þeim verndarsvæðum. 
Þá telur Umhverfisstofnun skynsamlegt að skoða möguleikann á því að gera áætlun um 

verndarsvæði í hafi eins og gert er á landi með framkvæmdaáætlun um náttúruminjaskrá. 



 

 

 

 

 
 

4.3.4 Vöktun  

Í kaflanum um vöktun vantar að koma inn á vöktunaráætlun vatnaáætlunar sem samþykkt 

var af ráðherra í ár og gildir til næstu sex ára. Áætlunin hefur m.a. það markmið að 

samræma vöktun á vatni um allt land og þar er fjallað um að vöktunin skuli tryggja 

vitneskju um ástand vatns í landinu, kortleggja langtímabreytingar og stuðla að mati á 

álagi á vatnsauðlindinaiii.  

Umhverfisstofnun sinnir jafnframt vöktun  í samræmi við vöktunaráætlun sem heyrir 

undir OSPAR samninginn sem miðar að því að safna upplýsingum um uppruna, dreifingu, 

styrk og áhrif mengunarefna á heilsu manna og lífríki hafsins.  
4.3.5 Mótun, innleiðing og eftirfylgni stefnu 

Í 61. gr. í lögum um náttúruvernd nr. 60/2013 er fjallað um sérstaka vernd tiltekinna vistkerfa og 

jarðminja. Greinin gefur til kynna ákveðna stefnumörkun og hefur áhrif á landnotkun og 

skipulagsáætlanir. Í þessu samhengi bendir Umhverfisstofnun á að þegar ákvarðanir eru teknar 

um framkvæmdir sem hafa áhrif á þessi vistkerfi/jarðminjar, væri æskilegt að farið væri í 

nákvæmari athugun af sérfræðingi með sérþekkingu. Í dag er notast við kort um sérstaka vernd 

frá Náttúrufræðistofnun Íslands og það notað sem grunnur að ákvarðanatöku. Að mati 

Umhverfisstofnunar ætti að vera meira utanumhald í tengslum við framkvæmdir sem hafa áhrif á 

svæði sem falla undir 61. gr og þessi svæði kortlögð með nákvæmari hætti á fyrri stigum 

skipulags. Dæmi eru um að þegar náttúrufræðingur mætir á svæðið þá eru jafnvel stærri svæði en 

koma fram á korti sem falla undir 61. gr. Þá er mikilvægt að virkt samtal og samráð sé á milli 

Umhverfisstofnunar og sveitarfélaga og þeirra aðila sem vinna að skipulagsmálum til þess að ná 

sem bestum árangri þegar kemur að skipulagi svæða og verndun líffræðilegs fjölbreytileika. 

Þegar kemur að skipulagsáætlunum þá leggur Umhverfisstofnun áherslu á að beina 

uppbyggingu á röskuð svæði og vernda óröskuð svæði.   

 

4.3.5 Mótun, innleiðing og eftirfylgni stefnu 

Stofnanir og ábyrgð 
Umhverfisstofnun telur mikilvægt að samræma stefnu og aðgerðir ríkisstofnana í verndun 

líffræðilegs fjölbreytileika svo að stofnanir séu á sömu vegferð. Ein leið til þessa getur verið að 

stofnanir fundi reglulega á samráðsfundum til þess að samræma stefnu og aðgerðir þegar kemur 

að líffræðilegum fjölbreytileika, þessi nýja stefnumótun getur verið gott tækifæri til að hefja svona 

samráð og samstarf.  
 
 

4.3.2 Líffræðileg fjölbreytni í annarri stefnumótun 
Umhverfisstofnun tekur undir mikilvægi þess að leggja þurfi sérstaklega mat á áætlanir og 

aðgerðir sem leitt geta til fórnarskipta, þegar mótvægisaðgerðir gegn loftslagsbreytingum leiða til 

hnignungar á líffræðilegum fjölbreytileika. Í því samhengi bendir stofnunin aftur á mikilvægi þess 

að samræma stefnu og aðgerðir ríkisstofnana í verndun líffræðilegs fjölbreytileika svo að 

stofnanir séu á sömu vegferð.  

 

4.3.3 Ágengar framandi tegundir 

Forvarnir, vöktun, aðgerðir 
Þann 25. október 2022 sendu Umhverfisstofnun og Náttúrufræðistofnun Íslands minnisblað til 

umhverfis-, orku- og auðlindaráðuneytis um málefni framandi, ágengra tegunda á Íslandi. Í 

minnisblaðinu segir að fram þurfi að fara heildarendurskoðun og stefnumótun á innflutningi 

framandi ágengra tegunda og útbreiðslu þeirra. Framkvæma þarf áhættumat fyrir þær tegundir 

sem nú þegar hafa náð útbreiðslu, eru taldar geta náð fótfestu hérlendis eða sem þekkt er að geti 

verið ágengar t.d. hjá nágrannaþjóðum okkar. Endurskoða þarf og skýra betur þær lagagreinar 

sem tengjast málum framandi lífvera til að auðvelda stofnunum að átta sig á hlutverki sínu og til 



 

 

 

að þær geti brugðist við með viðeigandi aðgerðum. Stofnanir sem fara með mál framandi lífvera 

skortir tilfinnanlega yfirsýn yfir heildarinnflutning lífvera, útbreiðslu þeirra og áhrif á innlent 

lífríki og samfélag. Hröð aukning á sér stað á landnámi nýrra tegunda og aukinni útbreiðslu þeirra 

og setja þarf málefni framandi ágengra tegunda í forgang hér á landi án tafar. Þörf er á samhentri 

heildarendurskoðun og átaki ríkis, sveitarfélaga og félagasamtaka með það að markmiði að 

tryggja að Ísland standi undir alþjóðlegum skuldbindingum um verndun líffræðilegrar fjölbreytni 

og standi vörð um íslenska náttúru til framtíðar. Minnisblaðið fylgir umsögn þessari sem viðhengi.  

 

Eitt af stóru verkefnum Umhverfisstofnunar inn á friðlýstum svæðum er að takmarka útbreiðslu 

ágengra tegunda. Umhverfisstofnun tekur undir mikilvægi forvarna í þessu samhengi.  Verkefni 

í tengslum við ágengar tegundir og fræðslu og upplýsingagjöf er tilbúið í formi fræðsluvefs um 

áhrif ágengra tegunda.   

Umhverfisstofnun bendir á að síðastliðin 20 ár, þ.e. 1999-2019, hafa sveitarfélög varið um 780 

milljónum króna í veiðar á mink og ríkissjóður hefur endurgreitt sveitarfélögunum um 500 

milljónir á sama tímabili. Alls hafa um 103.000 minkar verið veiddir á þessu tímabili en talið er 

að meirihluti þeirra eru eldisminkar, þ.e. minkar sem hafa ekki fæðst villtir. Umhverfisstofnun er 

óheimilt að veita leyfi til innflutnings á framandi lífveru ef ástæða er til að ætlað að 

innflutningurinn sé til þess fallinn að ógna eða hafa veruleg áhrif á líffræðilega fjölbreytni og má 

ætla að umsókn um innflutning á mink yrði ekki samþykkt nú til dags á grundvelli þess. Engu að 

síður er innflutningur á mink undanþeginn ákvæðinu vegna þess að búfé er undanþegið 63. gr. 

laga um náttúruvernd nr. 60/2013 og minkar eru fluttir inn sem búfé í samræmi við ákvæði laga 

nr. 54/1990 um innflutning dýra og reglugerðar nr. 859/2002 um innflutning loðdýra.  

Aðrar athugasemdir 

 1.3.1 Sýn og stefna samningins um líffræðilega fjölbreytni til ársins 2050 

 Í punkti 2 stendur „sálfbæra nýtingu“ en á líklega að vera „sjálfbæra nýtingu“. 

 Bls. 62 – Framkvæmdaáætlun náttúruminjaskrár, þar stendur: Fyrir liggja tillögur 

Náttúrufræðistofnunar Íslands að svæðum sem þar sem tryggja þarf...– eitthvað skrítið 

orðalag hér. Eins er sérstakt að í beinu framhaldi af kafla um „Framkvæmdaáætlun um 

náttúruminjaskrá“  á bls. 62 kemur umfjöllun um gróður- og jarðvegsvernd og svo friðun 

fyrir búfjárbeit, ef til vill væri skýrara að setja yfirheiti yfir þessa kafla.  

 

Lokaorð 

Fulltrúar stofnunarinnar eru reiðbúnir að koma á fund og fara nánar yfir efni umsagnarinnar. 

  

  

Virðingarfyllst, 

 

Halla Einarsdóttir 

teymisstjóri 

Þórdís Björt Sigþórsdóttir 

teymisstjóri 

  

  

  

  

i https://ust.is/library/sida/haf-og-vatn/Vatna%C3%A1%C3%A6tlun%202022-2027%20-%20Copy%20(1).pdf 

                                                 



 

 

 

                                                                                                                                               
ii http://vatn.is/library/sida/haf-og-vatn/NI-20011.pdf  

